
 

Конституция турында төп нигезлəмəлəр 

  Конституция – җəмгыять һəм дəүлəт төзелешенең төп принципларын 
ачыклый, дəүлəт хакимияте субъекты  һəм аны гамəлгə ашыру механизмын 
билгели  торган, дəүлəт тарафыннан сакланучы граждан җəмгыяте, кеше һəм 
граждан хокуклары ныгытыла торган бердəм, махсус юридик үзенчəлеклəргə 
ия булган хокукый акт. 

  Хəзерге демократик дəүлəтнең хокукый системасында мөстəкыйль һəм 
махсус əһəмияткə ия хокукый акт буларак. Конституция башка хокукый 
актлардан асылда аерылып тора.  Шуның иң мөһиме – конституцияне 
билгелəүче төп субъект яисə аның кем исеменнəн кабул ителүе. Конституция  
əлеге төшенчəнең хəзерге мəгънəсендə халык тарафыннан  һəм халык 
исеменнəн кабул ителə торган акт.  

 Конституция  кабул итүче субъектның үзенчəлеге əлеге төшенчəнең икенче 
сыйфатына – аны гамəлгə куюга, конституциячел билгелəмəлəрнең башлангыч 
характерына бəйле. Демократик дəүлəттə халык  – суверенитетның хуҗасы: 
хакимиятнең бердəнбер чыганагы булып торганга күрə, нəкъ менə ул гамəлгə 
куючы хакимият буларак, аның иң зур чагылышы да. Һəм менə нəкъ аңа 
конституцияне кабул итү, аның ярдəмендə җəмгыять һəм дəүлəт төзелешенең 
нигезлəрен билгелəү хокукы бирелə. Бары тик гамəлгə куючы хакимият кенə 
җəмгыять һəм дəүлəт төзелеше нигезлəрен үзгəртə, шул исəптəн тамырдан 
үзгəртə ала.  

 Конституция  төшенчəсен тасвирлаучы тагын бер мөһим сыйфат, 
конституциячел җайга салу мəсьəлəсе, ягъни җəмгыятьнең җайга сала һəм 
ныгыта торган мөнəсəбəтлəр катламы үзенчəлеге. Конституциячел йогынты 
даирəсе башка хокукый актларга караганда киң. Ул җəмгыятьнең барлык 
өлкəлəренə: сəяси, икътисадый, социаль, рухи һəм башка өлкəлəренə кагыла, 
бу өлкəлəрдə җəмгыятьтəге төп, фундаменталь нигезлəрне җайга сала. 

Конституция  аерым юридик сыйфатларга да ия. Алар түбəндəгелəр: 

конституциянең өстенлеге; 

югары юридик көче; 

конституциянең аеруча саклануы; 

конституцияне кабул итүнең һəм яңадан карауның, аңа төзəтмəлəр кертүнең 
аерым тəртибе. 

Татарстан Республикасы Конституциясен əзерлəү һəм кабул итү 

90 нчы еллар башында сəяси вакыйгаларның үсеше һəм  Татарстан 
Республикасының статусын үзгəртү республиканың  яңа Төп Законын эшлəүгə 
тарихи зарурлыкны билгелəде.  

90 нчы елның 24 августында Казанда “Татар Совет Социалистик 
Республикасы дəүлəт суверенитеты турында” ТССР Декларациясен кабул итү 
талəбе белəн  күпсандагы халык катнашында митинг булды.  1990 нчы елның 
августында  Югары Совет əлеге хокукый актны кабул итте.  Документ шул 
чактагы СССРда  яңа федератив мөнəсəбəтлəр булдыру,  аны күпмиллəтле 
дəүлəт буларак ныгыту, федераль һəм җирле хакимият органнарын үзгəртү, 
үзəкнең һəм төбəклəрнең  мəнфəгатьлəр нисбəтен билгелəү, республиканың 
үзбилгелəнешенə хокукын гамəлгə ашыру,  сəяси һəм социаль-икътисадый 
мəсьəлəлəрне мөстəкыйль хəл итү  кирəклегеннəн чыгып төзелде.  

Татарстан ССР Югары Советының 1990 елның 31 августындагы  337-XII 
номерлы  карары белəн Татарстан ССР Конституциясенə (Төп Законга) 
үзгəрешлəр һəм өстəмəлəр  əзерлəү буенча конституциячел комиссия төзелде.   

СССР таркалганнан соң яңа Россия шартларында,  Декларациягə салынган  
нигезлəрне  акрынлап тормышка ашырып, халык фикеренə таянып, республика  
Югары Советы  1992 елның 6 ноябрендə Татарстанның яңа Конституциясен 
кабул итте.  Анда  күпмиллəтле демократик дəүлəт  төзүнең заманча идеялəре 
һəм принциплары чагылыш тапты.  

1992 елның 6 ноябре Татарстан Республикасы өчен  чын мəгънəсендə тарихи 
көн булды.  Дəүлəт суверенитеты турында Декларация һəм 1992 елның 21 
мартында халык тавыш бирүе (референдум) йомгаклары нигезендə республика 
үсеше өчен киң мөмкинлеклəр ачылды.  Шуны билгелəп үтəргə кирəк,  
референдумны əзерлəү һəм үткəрү  “Татарстан Республикасы дəүлəт статусы 
турында”гы мəсьəлə буенча республика референдумын үткəрү хакында” 
Татарстан Республикасы Югары Советының 1992 елның 21 февралендəге  

карары нигезендə  алып барылды.  Референдум үткəрү буенча үзəк 
комиссия белешмəлəреннəн күренгəнчə,  референдум  бюллетенендə куелган: 
“Татарстан Республикасы – үз мөнəсəбəтлəрен Россия Федерациясе  һəм башка 
республикалар, дəүлəтлəр белəн тигез хокуклы шартнамəлəр нигезендə  
коручы суверен дəүлəт - халыкара хокук  субъекты  булу белəн сез 
килешəсезме?” дигəн сорауга тавыш бирүдə катнашкан  барлык Татарстан 
Республикасы гражданнарының гомуми саныннан 61,4 проценты  “əйе” дип 
җавап бирде. Бу республикада  барлык яшəүче, референдумда катнашу 
хокукына ия халыкның 50,3 процентын тəшкил итте.  

Яңа хокукый акт проекты буенча Татарстан Республикасының конституция 
комиссиясе ике елдан артык эшлəде. Эш барышында  чит иллəрнең 
конституциячел төзелеш фəне һəм практикасы буенча материаллар җентеклəп 
өйрəнелде. Конституция проекты буенча фикер алышу йомгаклары 
барышында кергəн  тəкъдимнəр һəм искəрмəлəр  исəпкə алынды.  Проект 
республика Югары Советы,  халык депутатларының  шəһəр һəм район 
советлары сессиялəрендə, хезмəт коллективларында, җəмəгать оешмаларында, 
массакүлəм мəгълүмат чараларында киң яктыртылды һəм  алар буенча фикер 
алышынды.  

Конституция проекты халыкара хокукый экспертизаны уңышлы узды, аның  
халыкара демократик стандартларга туры килүе расланды.  

1992 елның 6 ноябрендə республика тарихында беренче тапкыр  өр яңа Төп 
Закон кабул ителде.  Мондый Закон  кеше хокукларын һəм иреклəрен  төп 
хəзинə дип таныды, демократик тəртип нигезлəрен билгелəде һəм  дəүлəткə 
əлеге нигези  кыйммəтлəрне саклау һəм яклау бурычын йөклəде.  

Татарстан Республикасы Конституциясе кабул ителгəн 1992 елның 6 
ноябреннəн алып  əлегə кадəр  Конституциягə үзгəрешлəр һəм өстəмəлəр кертү 
турында 16 закон кабул ителде.  Шуны да билгелəп үтəргə кирəк, 1992 елгы 
Конституция илебездə  демократик дəүлəтчелек институтлары барлыкка 
килмəгəн  чорда,  тулы канлы  сəяси партиялəр  булмаганда,  иҗтимагый үсеш 
идеологиясе, республика статусының  билгесезлеге һəм Россия федерализм 
системасында аның урыны билгелəнмəгəн шартларда кабул ителде.  Шуңа 
күрə  кайбер җитди җитешсезлеклəрнең булуы  əлеге документ өчен 
котылгысыз булып калды. Мəсəлəн, анда кеше һəм гражданга бирелə торган 
төп хокукларның һəм иреклəрнең, шулай ук  аларның гарантиялəре  

тулысынча һəм төгəл  ачыкланмаган.  Элеккеге, искечə   күзаллауларның 
эзлəре  советлар, җирле үзидарə, халык депутаты статусы  системаларын  
җайга салуда  үз эзен саклап калган.  Хакимият бүленеше принцибы  
декларатив рəвештə генə,  аны  аңлатуда башбаштаклыкка  шактый урын 
калдырган.  

Республика  Конституциясенең җитешсезлеклəре турында əйткəндə бер 
факторны истə тотарга кирəк, ул  Россия Федерациясе  Конституциясеннəн 
иртəрəк кабул ителде. Шуңа күрə анда федераль конституциянең күп кенə 
нигезлəмəлəре исəпкə алынмаган.  Шуңа күрə  Конституциягə төзəтмəлəр 
кертелде, шул исəптəн шактый җитди төзəтмəлəр.  Моннан тыш,  “Россия 
Федерациясе  субъектлары  дəүлəт хакимиятенең закон чыгару (вəкиллекле)  
һəм башкарма органнарын оештыруның  гомуми принциплары турында” 1999 
елның  6 октябрендəге  184-ФЗ номерлы Федераль закон кабул ителеп,  Россия 
Федерациясе  субъектлары дəүлəт хакимиятенең закон чыгару (вəкиллекле)  
һəм башкарма органнары системасын билгелəде, бу шулай ук республика 
Конституциясенə үзгəрешлəр кертелүгə нигез булды.   

Татарстан Республикасы Конституциясен Россия Федерациясе  
Конституциясе нигезлəмəлəренə  туры китерүгə бəйле рəвештə  килештерү 
комиссиясе төзелде, ул  бер елга якын   Төп Законның яңа редакциясе буенча 
эш алып барылды.  

2022 елның апрелендə “Татарстан Республикасы Конституциясенə  
үзгəрешлəр һəм өстəмəлəр кертү турында”  1380 номерлы Татарстан 
Республикасы Законы кабул ителде, анда Татарстан Республикасы 
Конституциясе яңа редакциядə бəян ителде.  

1992 елдан алып 2002 елга кадəр  Татарстан Республикасы Конституциясенə  
9 үзгəреш кертелде,  ə аны яңа редакциядə раслаганнан соң,  2002 елның 19 
апреленнəн  алып  хəзергə кадəр 6 үзгəреш кертелде.  

Татарстан Республикасы Конституциясе структурасы 

Татарстан Республикасы Конституциясенең структурасы һəм эчтəлеге 
Россия Федерациясе  Конституциясе структурасына нигезлəнə.  Россия 
Федерациясе  Конституциясенең 5 статьясы нигезендə  республика (дəүлəт)  үз 
Конституциясенə һəм законнарына ия була.  

Татарстан Республикасы Конституциясе преамбуладан һəм 7 кисəктəн тора. 

I КИСƏК. КОНСТИТУЦИЯЧЕЛ КОРЫЛЫШ НИГЕЗЛƏРЕ 

II КИСƏК. КЕШЕ ҺƏМ ГРАЖДАННЫҢ ТӨП ХОКУКЛАРЫ, ИРЕКЛƏРЕ 
ҺƏМ БУРЫЧЛАРЫ 

III КИСƏК. АДМИНИСТРАТИВ-ТЕРРИТОРИАЛЬ ТӨЗЕЛЕШ 

IV КИСƏК. ДƏҮЛƏТ ХАКИМИЯТЕ ОЕШТЫРУ. БУ КИСƏК ДҮРТ 
БҮЛЕКТƏН ТОРА.  

1 БҮЛЕК. ТАТАРСТАН РЕСПУБЛИКАСЫ ДƏҮЛƏТ СОВЕТЫ   

2 БҮЛЕК. ТАТАРСТАН РЕСПУБЛИКАСЫ ПРЕЗИДЕНТЫ. 

3 БҮЛЕК. ТАТАРСТАН РЕСПУБЛИКАСЫ МИНИСТРЛАР КАБИНЕТЫ   

4 БҮЛЕК. СУД ХАКИМИЯТЕ. ПРОКУРАТУРА.  

5 КИСƏК. ҖИРЛЕ ҮЗИДАРƏ  

6 КИСƏК. ТАТАРСТАН РЕСПУБЛИКАСЫНЫҢ ДƏҮЛƏТ СИМВОЛЛАРЫ 
ҺƏМ БАШКАЛАСЫ. 

7 КИСƏК. ТАТАРСТАН РЕСПУБЛИКАСЫ КОНСТИТУЦИЯСЕН КАБУЛ 
ИТҮ ҺƏМ ТАТАРСТАН РЕСПУБЛИКАСЫ КОНСТИТУЦИЯСЕНƏ 
ҮЗГƏРЕШЛƏР ҺƏМ ӨСТƏМƏЛƏР КЕРТҮ ТƏРТИБЕ. 

 

Конституциячел төзелеш нигезлəре төшенчəсенə  дəүлəтнең конституция 
белəн беркетелгəн характеристикасы керə. Татарстан Республикасы 
Конституциясенең 1 статьясында түбəндəгелəр билгелəнə: Татарстан Республикасы 
– Россия Федерациясе Конституциясе, Татарстан Республикасы Конституциясе һəм 
«Россия Федерациясе дəүлəт хакимияте органнары һəм Татарстан Республикасы 
дəүлəт хакимияте органнары арасында эшлəр бүлешү һəм үзара вəкалəтлəр алмашу 
турында» Россия Федерациясе һəм Татарстан Республикасы Шартнамəсе нигезендə 
Россия Федерациясе белəн берлəшкəн һəм Россия Федерациясе субъекты булган 
демократик хокукый дəүлəт. Татарстан Республикасы суверенитеты, Россия 
Федерациясе карамагындагы мəсьəлəлəрдəн һəм Россия Федерациясе һəм Татарстан 
Республикасының уртак карамагындагы мəсьəлəлəр буенча Россия Федерациясе 
вəкалəтлəреннəн тыш, дəүлəт хакимиятенең (закон чыгару, башкарма һəм суд) бөтен 
тулылыгына ия булуда чагыла һəм Татарстан Республикасының аерылгысыз хасияте 
була.  Татарстан Республикасы һəм Татарстан исемнəре бер үк мəгънəгə ия.  
Татарстан Республикасы статусы Татарстан Республикасының һəм Россия 

Федерациясенең үзара ризалыгыннан башка үзгəртелə алмый. Татарстан 
Республикасы чиклəре аның ризалыгыннан башка үзгəртелə алмый.  Татарстан 
Республикасы үз вəкалəтлəре чиклəрендə халыкара һəм тышкы икътисадый 
багланышларда мөстəкыйль катнаша. Шуны билгелəп үтəргə кирəк, Төп Законның 1 
статьясындагы нигезлəмəлəр  республика Конституциясенең 123 статьясы нигезендə  
бары тик референдум нəтиҗəлəре буенча гына үзгəртелергə мөмкин.  

Конституциясенең 13 статьясы  Татарстан Республикасын социаль дəүлəт 
буларак, ə 11 статьясы дөньяви дəүлəт буларак билгели.  

Татарстан Республикасы  демократик дəүлəт  дип билгелəнə. Əлеге төшенчə  
демократик дəүлəт нигезендə  дəүлəтнең бурычларын һəм эшчəнлеген халык 
мəнфəгатьлəреннəн чыгып билгелəүне, дəүлəт функциялəрен хəбəрдар гамəлгə 
ашыруны, гражданнарның сəяси һəм шəхси иреген, сəяси режимның гуманистик  
юнəлешен  һəм башбаштаклыкка юл куймауны аңлата.  

Татарстан Республикасын хокукый дəүлəт буларак игълан итеп,  
конституциячел төзелеш нигезлəренə Татарстан Республикасы Конституциясенең 
Татарстан Республикасы хокукый системасында  югары юридик көче  турындагы 
нигезлəмəлəр һəм аның  республиканың бөтен территориясендə турыдан-туры 
гамəлдə булуы; Татарстан Республикасы Конституциясе – республиканың Төп 
законы, Татарстан Республикасының хокукый системасында иң югары юридик 
көчкə ия, турыдан-туры гамəлдə булуы һəм Татарстан Республикасының барлык 
территориясендə кулланылуы турындагы нигезлəмəлəр кертелə. Татарстан 
Республикасы законнары һəм башка хокукый актлары, шулай ук җирле үзидарə 
органнарының хокукый актлары Татарстан Республикасы Конституциясенə каршы 
килмəскə тиеш. Дəүлəт хакимияте органнары, җирле үзидарə органнары, җəмəгать 
берлəшмəлəре, оешмалар, учреждениелəр, вазыйфаи затлар һəм гражданнар 
Татарстан Республикасы Конституциясен һəм законнарын үтəргə тиеш.  Татарстан 
Республикасы законнары рəсми рəвештə басылып чыгарга тиеш. Басылып чыкмаган 
законнар кулланылмый. Кеше һəм граждан хокукларына, иреклəренə һəм 
бурычларына кагылышлы телəсə кайсы норматив хокукый акт, гомуми танышу өчен 
рəсми рəвештə басылып чыкмаган булса, кулланыла алмый (24 статья).  

Татарстан Республикасы – сəясəте кешегə лаеклы тормыш һəм ирекле үсеш 
тəэмин итүче шартлар булдыруга юнəлтелгəн социаль дəүлəт. (Татарстан 
Республикасы Конституциясенең 13 статьясы).  

Республиканы дөньяви дəүлəт буларак билгелəү бернинди идеология дə 
дəүлəтнеке яисə мəҗбүри буларак билгелəнə алмауны аңлата. Дəүлəткə мондый  
характеристика биреп, аны түбəндəге нигезлəмəлəрдə ача:  

1. Бернинди дин дə дəүлəт дине буларак яисə мəҗбүри буларак билгелəнə 
алмый.  

2. Дини берлəшмəлəр дəүлəттəн һəм законнан аерылган.   

Татарстан Республикасында суверенитетка ия булучы һəм хакимиятнең 
бердəнбер чыганагы – аның күпмиллəтле халкы. (3 статья). Халык хакимияте 
принцибы, беренчедəн, хакимиятнең бөтен тулылыгы белəн халыкка каравын, 
икенчедəн, халык үз хакимиятен турыдан-туры, шулай ук дəүлəт хакимияте 
органнары һəм җирле үзидарə органнары аша гамəлгə ашыра дигəнне аңлата.  

Кеше, аның хокуклары һəм иреклəре – иң зур хəзинə. Кеше һəм граждан 
хокукларын һəм иреклəрен тану, үтəү һəм яклау – Татарстан Республикасының 
бурычы. (2 статья). Конституциячел төзелешнең бу принцибын чагылдырып, 
республика  1948 елның 10 декабрендə  БМО Генераль Ассамблеясе тарафыннан 
кабул ителгəн  һəм  кеше гаилəсенең барлык əгъзаларына хас  абруена, аларның 
бертигез һəм аерылгысыз хокукларын  төп ирек, гаделлек һəм тынычлык дип 
тануны  игълан итə торган Кеше хокукларының  гомуми декларациясендə  
чагылдырылган халыкара тəҗрибəне һəм цивилизация максатларын исəпкə ала.  

Конституциячел төзелеш һəм җəмгыять безнең илдə  идеологик күптөрлелеккə 
һəм сəяси плюрализмга нигезлəнə.  

Һəм, ниһаять,  конституциячел төзелеш сыйфатларының тагын берсе хуҗалык 
эшчəнлеге ирегеннəн һəм милек  рəвешлəренең төрлелегеннəн гыйбарəт. Татарстан 
Республикасында хосусый, дəүлəти, муниципаль милек һəм  милекнең башка 
рəвешлəре  таныла һəм бертигез рəвештə яклана.  

Татарстан Республикасы Төп Законының үзенчəлеге - Татарстан Республикасы 
Татарстан Республикасыннан читтə яшəүче татарларга милли мəдəниятне, телне 
үстерүдə, аларның үзенчəлеклəрен саклап калуда ярдəм күрсəтү (14 статья). 

Татарстан Республикасы Конституциясенең тагын бер үзенчəлеге – анда  
Татарстан Республикасының дəүлəтлəр һəм халыклар арасындагы бəхəслəрне хəл 
итү чарасы буларак көч куллану һəм сугышны кире кагу турындагы нигезлəмə  
булу.  Республикада сугышны пропагандалау тыела.  

Татарстан Республикасы Конституциясе  дөнья җəмəгатьчелеге кыйммəтлəрен 
һəм республикабызның  шəхес, кеше һəм граждан хокукларына һəм иреклəренə 
якын килү эволюциясен чагылдыра.  Шəхеснең, аның хокукларының һəм 
иреклəренең өстенлеге Татарстан Республикасы конституциячел төзелеш  
нигезлəренең берсен тəшкил итə.  Конституциядə ике кисəкнең исеме “Кеше һəм 

гражданның төп хокуклары һəм иреклəре” дип аталу закончалыкка туры 
килə.  Шəхеснең конституциячел  статусын нигез итеп беркетү – аның иреге, 
туганнан алып төп хокукларга һəм иреклəргə ия булуы, аларның юкка чыкмавы, 
республикада шəхес статусының  дөнья җəмəгатьчелегендə барлыкка килгəн 
талəплəргə һəм стандартларга туры килүе, шəхеснең индивидуаль мəнфəгатьлəренең  
башка затлар, җəмгыять һəм дəүлəт мəнфəгатьлəре белəн үрелеп баруы, төп 
хокукларның, иреклəрнең һəм бурычларның гомумилеге, юридик тигезлек, ягъни 
гражданнарның  тигез хокуклылыгы, шəхеснең аның хокукларының һəм 
иреклəренең конституциячел статусы гарантиялəнгəн булу.   

Конституциянең 28 статьясында  тигез хокуклылык принцибы (һəркемнең 
хокук һəм суд алдында тигезлеге) беркетелə. Дəүлəт кеше һəм граждан 
хокукларының һəм иреклəренең тигезлеген чыгышына, социаль һəм мөлкəти хəленə, 
нинди расадан һəм миллəттəн булуына, җенесенə, белеменə, теленə, сəяси 
карашларына, дингə мөнəсəбəтенə, инануларына, шөгыленең төренə һəм 
характерына, яшəү урынына һəм башка шартларга бəйсез рəвештə гарантияли. Тигез 
хокуклылыкның өченче мəгънəсе 28 статьяның өченче өлешендə ачыла, аның 
буенча ир-ат һəм хатын-кыз тигез хокукларга һəм иреклəргə, аларны гамəлгə ашыру 
өчен тигез мөмкинлеклəргə ия. 

Татарстан Республикасы Конституциясе дөнья практикасында мəгълүм булган 
барлык хокукларны һəм иреклəрне беркетə.  Бу өлкəдə Татарстан Республикасы 
Конституциясе кайбер хокукый нигезлəмəлəрне үз эченə ала, мəсəлəн, дəүлəт балигъ 
булмаганнарның, инвалидларның, социаль яклауга мохтаҗ һəм эш эзлəүдə 
кыенлыклар кичерүче бүтəн гражданнарның хезмəт хокукларын гамəлгə ашыру 
өчен шартлар булдыра, законда каралган очракларда аларны укытуны һəм аларның 
яңа квалификация алуларын оештыра. (50 статьяның 6 өлеше).  Моннан тыш, 
Татарстан Республикасында конституциячел дəрəҗəдə дəүлəтнең экологик 
иминлекне һəм табигатьтəн рациональ файдалануны  тəэмин итү, əйлəнə-тирə 
мохитне саклау һəм сəламəтлəндерү буенча чаралар күрү бурычы беркетелə (53 
статьяның 2 өлеше).  

Татарстан Республикасы Конституциясенең 30 статьясы нигезендə гражданнар 
шəхси, сəяси, социаль-икътисадый һəм мəдəни хокукларның һəм иреклəрнең бөтен 
тулылыгына ия. Шуңа бəйле  рəвештə, республиканың Төп Законында  кеше яшəргə; 
ирекле күчеп йөрергə, яшəү һəм тору урынын сайлап алуга; вөҗдан ирегенə, дин 
тоту ирегенə хокуклы дигəн нигезлəмəлəр урын ала. Һəркем хосусый тормышының 
кагылгысызлыгына, шəхси һəм гаилə серенə, үзенең намусын һəм абруйлы исемен 
яклауга хокуклы. (36 статьяның 1 өлеше), шулай ук Һəркем хат язышу, телефон аша 
сөйлəшүлəр, почта, телеграф аша һəм башка төрле хəбəрлəшүлəр яшеренлегенə 

хокуклы. Бу хокукны чиклəү бары тик суд карары нигезендə генə рөхсəт ителə. 
(36 статьяның 2 өлеше).  Əлеге статьяда күрсəтелгəн  хокукны чиклəү бары тик  суд 
карары нигезендə генə рөхсəт ителү турындагы нигезлəмə  зур яңалык булып тора.  
Төп Закон кабул ителгəнчегə кадəр бу хокук “компетентлы органнар” тарафыннан 
хəл ителгəн.  Иң яхшы очракта да  прокурор санкциясен алу мəҗбүри булган.  
Һəркем үзенең миллəтен билгелəргə һəм күрсəтергə хокуклы булуы республика өчен 
аеруча актуаль.  (34 статья).  Торакка хокук республика Конституциясенең 
үзенчəлеге булып тора. Конституциянең 55 статьясы нигезендə һəркем торакка 
хокуклы. Беркем дə торагыннан нигезсез рəвештə мəхрүм ителə алмый. Дəүлəт 
хакимияте органнары һəм җирле үзидарə органнары торак төзелешен хуплыйлар, 
торакка хокукны гамəлгə ашыру өчен шартлар тудыралар.  

Конституция шулай ук һəркемнең туган теленнəн файдалану, аралашу, тəрбия, 
уку һəм иҗат итү телен ирекле сайлап алу хокукына ия булуны беркетте.   

Конституциядə Татарстан Республикасында гражданнар сəяси тормышта, 
дəүлəт һəм җəмəгать эшлəре белəн идарə итүдə турыдан-туры да, үз вəкиллəре аша 
да катнашырга, дəүлəт хакимияте органнарына һəм җирле үзидарə органнарына 
сайларга һəм сайланырга, шулай ук референдумда катнашырга, Татарстан 
Республикасында һəркем дəүлəт органнарына һəм җирле үзидарə органнарына 
шəхсəн мөрəҗəгать итəргə, шулай ук индивидуаль һəм күмəк мөрəҗəгатьлəр 
җибəрергə хокуклы дип билгелəнə.  Базар мөнəсəбəтлəре нигезе буларак 
Конституция эшкуарлык эшчəнлеген алып бару  хокукын беркетə, кеше аның өчен 
үз сəлəтеннəн һəм мөлкəтеннəн файдалана.  Икътисадый эшчəнлек хокукына  
эшкуарлык эшчəнлеген башкару һəм алып бару мөмкинлеген тəэмин итə торган 
конкрет хокуклар керə.  

Шулай ук  Конституциядə беркетелгəн хосусый милек хокукы, демократик 
базар икътисадының аерылгысыз шарты буларак социаль-икътисадый 
мөнəсəбəтлəрнең мөһим институты булып тора.  

Татарстан Республикасында һəркемгə иҗатның əдəби, сəнгати, фəнни, техник 
һəм башка төрлəре, укыту иреге, аның мəдəни тормышта һəм мəдəният 
учреждениелəреннəн файдалануда катнашуы  гарантиялəнə (57 статья).  Хокукның 
бу төре  кешегə  мəдəни ихтыяҗларын гамəлгə ашырырга, аның культурасын 
үстерергə һəм шулар нигезендə үзенең  шəхси һəм сəяси хокукларыннан тулысынча 
файдаланырга мөмкинлек бирə.   Кешенең əлеге хокукларын һəм иреклəрен гамəлгə 
ашыруы  социаль демократик дəүлəттəн  иҗатка ирек гарантиясен; интеллектуаль 
һəм  сəнгать  мирасын яклауга хокукын; татар халкының  мəдəниятен саклау һəм 
үстерү, Татарстан Республикасы территориясендə яшəүче башка халык 

вəкиллəренең  милли мəдəниятлəрен саклау һəм үстерү  хокукын 
гарантиялəүне күздə тота.  

Кеше һəм гражданның хокукый статусы  аның хокуклары һəм иреклəре белəн 
генə түгел, бурычлары белəн дə тасвирлана.  Əлеге бурычлар  кеше субъект булып 
тора торган  мөнəсəбəтлəр  даирəсенə кагыла. Татарстан Республикасы 
Конституциясенең 22 статьясы нигезендə   Россия Федерациясе гражданнары 
Татарстан Республикасы территориясендə Россия Федерациясе Конституциясе, 
Татарстан Республикасы Конституциясе, халыкара хокукның гомумтанылган 
принциплары һəм нормалары нигезендə барлык хокукларга һəм иреклəргə ия һəм 
бертигез бурычлы.  Татарстан Республикасы Конституциясе  берничə төп  бурычны 
беркетə. Мəсəлəн,  Татарстан Республикасында һəркем Татарстан Республикасы 
Конституциясен һəм Татарстан Республикасы законнарын, Россия Федерациясе 
Конституциясен һəм федераль законнарны үтəргə тиеш (60 статья).  Һəркем законда 
билгелəнгəн күлəмнəрдə һəм тəртиптə салымнар һəм җыемнар түлəргə тиеш. (61 
статья).  Лəкин яңа салымнар билгели торган яисə салым түлəүчелəрнең хəлен 
начарайта торган законнар кире көчкə ия булмый.  Һəркем табигатьне һəм əйлəнə-
тирə мохитне сакларга, табигый байлыкларга сакчыл мөнəсəбəттə булырга тиеш. (62 
статья).  Татарстан Республикасы Конституциясенең 63 статьясында Татарстан 
Республикасында гражданнар федераль закон нигезендə хəрби хезмəт үтəргə тиеш 
дип билгелəнə. Моннан тыш,  альтернатив граждан хезмəтен узу мөмкинлеге 
каралган.  Татарстан Республикасы Конституциясе белəн билгелəнгəн бурычлар 
арасында шулай ук һəркем тарихи һəм мəдəни мирасны саклау турында 
кайгыртырга, тарихи һəм мəдəни ядкарьлəрне сакларга бурычлы (57 статья).   

Татарстан Республикасы Конституциясе республиканың административ-
территориаль төзелешен билгели, ул Татарстан Республикасының административ-
территориаль берəмлеклəре системасын  тəшкил итə торган  территориаль оешманы 
аңлата.  Аерым алганда, Татарстан Республикасы Конституциясенең 67 статьясында   
Татарстан Республикасы территориясе республиканың административ-территориаль 
берəмлеклəре буларак районнарны һəм республика əһəмиятендəге шəһəрлəрне үз 
эченə ала. Республика əһəмиятендəге шəһəр территориясе районнардан торырга 
мөмкин. Хəзерге вакытта республикада 43 район һəм 14 республика  əһəмиятендəге 
шəһəр исəплəнелə.  

Республика Конституциясенең IV  кисəге дəүлəт хакимиятен оештыру 
мəсьəлəлəрен җайга сала. Россия Федерациясе  Конституциясенең 11 статьясындагы 
2 өлеше нигезендə  федерация субъектларында дəүлəт хакимиятен  алар төзи торган 
дəүлəт хакимияте органнары гамəлгə ашыра. Татарстан Республикасы 
Конституциясендə  Россия Федерациясе  Конституциясендəгечə Татарстан 

Республикасы дəүлəт хакимияте закон чыгару, башкарма һəм суд 
хакимиятлəренə бүленүне күздə тота. Татарстан Республикасы Конституциясенең 9 
статьясындагы 2 өлеше нигезендə Татарстан Республикасында дəүлəт хакимиятен  
Татарстан Республикасы Президенты, Татарстан Республикасы Дəүлəт Советы, 
Татарстан Республикасы Министрлар Кабинеты, Татарстан Республикасы судлары 
гамəлгə ашыра.  

Республика Төп Законының IV  кисəгендəге 1 бүлек  Татарстан Республикасы 
Дəүлəт Советы  эшчəнлеген оештыру мəсьəлəлəрен җайга салуга багышлана. 
Татарстан Республикасы Дəүлəт Советы – Татарстан Республикасы парламенты – 
Татарстан Республикасы дəүлəт хакимиятенең даими эшлəүче иң югары вəкиллекле, 
закон чыгару органы. 

Республика Конституциясендə Татарстан Республикасы Дəүлəт Советы  
депутатларының саны (100 депутат), Татарстан Республикасы Дəүлəт Советының  
вəкалəтлəр чоры (5 ел),  депутат эшчəнлеген гамəлгə ашыру рəвешлəре (төп 
эшчəнлектəн аерылмыйча һəм  профессиональ даими нигездə), Татарстан 
Республикасы Дəүлəт Советы  эш рəвеше   (сессия), республиканың закон чыгару 
органы вəкалəтлəре исемлеге (75 статья), закон чыгару инициативасы хокукына ия  
субъектлар исемлеге (76 статья) һəм башкалар карала.  

 Татарстан Республикасы Президенты статусы  дəүлəт һəм иң югары вазыйфаи 
зат буларак  Татарстан Республикасы Конституциясенең IV кисəгендəге 2 бүлегендə 
билгелəнгəн. Татарстан Республикасы Президенты Татарстан Республикасында 
кеше һəм граждан хокукларын һəм иреклəрен яклауның, Татарстан Республикасы 
Конституциясе һəм законнары, шулай ук Татарстан Республикасының халыкара 
килешүлəре, «Россия Федерациясе дəүлəт хакимияте органнары  һəм Татарстан 
Республикасы дəүлəт хакимияте органнары арасында эшлəр бүлешү һəм үзара 
вəкалəтлəр алмашу турында» Россия Федерациясе һəм Татарстан Республикасы 
Шартнамəсе һəм Татарстан Республикасы белəн Россия Федерациясе субъектлары 
шартнамəлəре үтəлешенең гаранты булып тора. 

Конституциядə Татарстан Республикасы Президенты вазыйфасына 
кандидатларга карата талəплəр (30 яшьтəн яшьрəк булмаган, Татарстан 
Республикасы дəүлəт теллəрен белгəн); республика Президентының вəкалəтлəр 
чоры (5 ел); (бер үк зат Татарстан Республикасы Президенты вазыйфасына ике 
сроктан артыкка сайлана алмый); республика Президентының вəкалəтлəр исемлеге 
(94 статья); шулай ук Татарстан Республикасы Президентының вəкалəтлəрен 
вакытыннан алда туктату очраклары (97 статья) билгелəнə.   

Татарстан Республикасы дəүлəт органнары системасында Татарстан 
Республикасы Министрлар Кабинеты  мөһим урын алып тора.  Төп Законның 99 
статьясы нигезендə  Татарстан Республикасы Министрлар Кабинеты – Татарстан 
Республикасы Хөкүмəте – Татарстан Республикасы дəүлəт хакимиятенең башкарма 
һəм күрсəтмə бирү органы. Татарстан Республикасы Министрлар Кабинеты 
Татарстан Республикасы Президенты алдында җаваплы, шулай ук аерым мəсьəлəлəр 
буенча үз эше турында Татарстан Республикасы Дəүлəт Советы  алдында хисап 
тота.  

Конституциянең IV кисəгендəге 3 бүлегендə Татарстан Республикасы 
Министрлар Кабинеты  составы (100 статья), шулай ук Татарстан Республикасы 
Министрлар Кабинетының  вəкалəтлəр исемлеге (102 статья) билгелəнə.  

Татарстан Республикасы Конституциясенең IV кисəгендəге 4 бүлеге  суд 
хакимияте һəм прокуратурасы органнары эшчəнлегендəге  мəсьəлəлəрне җайга 
салуга багышлана.  

Конституциядə  хөкем итү бары тик суд белəн генə гамəлгə ашырыла дип 
белдерелə.  Татарстан Республикасында суд хакимиятен Татарстан Республикасы 
Конституция суды, гомуми юрисдикциядəге федераль судлар, Татарстан 
Республикасы Арбитраж суды һəм җəмəгать судьялары гамəлгə ашыра.  Татарстан 
Республикасы Конституциясе Татарстан Республикасы Конституция суды 
эшчəнлеге мəсьəлəлəрен җайга сала. Аерым алганда,  республика Конституция суды 
судьялары  вазыйфасына кандидатларга карата талəплəр (25 яшьтəн яшьрəк булмау, 
югары юридик белем булу һəм юридик һөнəр буенча кимендə биш ел эш стажына ия 
булу); Конституция суды составы (6 судьядан тора); судьяларны сайлау тəртибе 
(Конституция суды судьялыгына кандидатларны Татарстан Республикасы Дəүлəт 
Советына тигез санда Татарстан Республикасы Президенты һəм Татарстан 
Республикасы Дəүлəт Советы Рəисе тəкъдим итə); республика Конституция суды 
вəкалəтлəре (109 статья) билгелəнə.  

Татарстан Республикасы Конституциясендə җирле үзидарə турында аерым 
бүлек бар.  Җирле үзидарə түбəндəге конституциячел принципларга һəм 
нигезлəмəлəргə корыла:  

- җирле үзидарə үз вəкалəтлəре чиклəрендə мөстəкыйль була;  

- җирле үзидарə органнары дəүлəт хакимияте органнары системасына керми;  

- җирле үзидарə җирле əһəмияттəге мəсьəлəлəрне халыкның мөстəкыйль хəл 
итүен, муниципаль милекне билəү, аннан файдалану, аның белəн эш итү тəртибен 
тəэмин итə;  

- җирле үзидарə  гражданнар тарафыннан референдум, сайлаулар, 
турыдан-туры ихтыяр белдерүнең башка рəвешлəре һəм башкалар аша гамəлгə 
ашырыла. 

VI кисəк  Татарстан Республикасы дəүлəт символлары һəм аның башкаласы 
турында.  Аерым алганда, 121 статьяда Татарстан Республикасының Дəүлəт гербы, 
Дəүлəт флагы һəм Дəүлəт гимны – Татарстан Республикасы суверенитетын, 
Татарстан халкының үзенчəлеген һəм традициялəрен чагылдыручы рəсми 
символлары бар дип билгелəнə.  

Татарстан Республикасы Конституциясенең VII кисəге Татарстан 
Республикасы Конституциясен кабул итү һəм аңа үзгəрешлəр, өстəмəлəр кертү 
тəртибен җайга сала.  Əлеге кисəктə  Татарстан Республикасы Конституциясенең 1 
статьясы нигезлəмəлəре (Татарстан Республикасы характеристикасы, Татарстан 
Республикасы статусын һəм Татарстан Республикасы территориясе чиклəрен 
үзгəртү мəсьəлəлəре) һəм 123 статьясы  бары тик  Татарстан Республикасы 
референдумы нəтиҗəлəре буенча гына үзгəртелү турындагы  нормалар булу белəн 
үзенчəлекле.  Конституциянең 124 статьясындагы 2 өлеше нигезендə Татарстан 
Республикасы Конституциясе һəм Татарстан Республикасы Конституциясенə 
үзгəрешлəр һəм өстəмəлəр кертү турындагы закон, əгəр алар өчен Татарстан 
Республикасы Дəүлəт Советы депутатларының билгелəнгəн саныннан кимендə 
өчтəн икесенең күпчелеге тавыш бирсə, Татарстан Республикасы Дəүлəт Советы 
тарафыннан кабул ителгəн дип санала. 

Йомгаклап үткəндə шуны билгелəп  əйтергə кирəк,  дөньяда бөтен иллəрне һəм 
халыкларны канəгатьлəндерə торган идеаль конституция моделе юк.  Һəр дəүлəт үз 
традициялəреннəн, реаль сəяси һəм икътисадый вəзгыятьтəн чыгып эш итə.  
Конституциянең эчтəлеге  хəзерге рəвешендə  республика халкының төрле 
катламнары  мəнфəгатьлəрен чагылдыра.  Татарстан Республикасы Конституциясе  
республикада законнар һəм барлык хокукый система үсеше өчен, федераль органнар 
тарафыннан кайбер  искəрмəлəр булуга карамастан, кирəкле һəм җитəрлек  нигез 
булып тора.  Гамəлдəге Конституцияне сакларга һəм  аның хокукый векторын 
үстерергə кирəк.  Конституциячел дəүлəт принцибы – Конституция буенча яшəргə 
өйрəнү, тиешле хокукый рəвешлəр ярдəмендə каршылыкларны бетерү. 

Тарихи күзлектəн караганда, нəкъ менə Конституциядə хокукый нигез 
салынган, ул республиканың сəяси, икътисадый һəм социаль бөтенлеген тəэмин итə.  
Нəкъ менə Конституция  төп юридик кыйммəтлəрнең системага салынган юридик 
чагылышы булып тора.  Барыннан да элек бу – хокук өстенлеге, кешенең  тотрыклы 
хокуклары һəм иреклəре, демократик, хокукый, социаль һəм дөньяви дəүлəт булу.   


